
保精固命品第六〈自六品以至八品，初演時俱無品目，後呂祖重復校訂，正其請譌，加之品名，與前五品一例。今世本無品目者非〉

爾時仙師曰：「昔曾歷劫，天寶元年，正月九日，登鬱羅虛梵天宮，侍於虛皇天尊几下〈虛皇即元始〉，與十極真人，演說《大週伏火靈砂丹訣》。時有十方無量聖眾，南辰北斗，三官四聖，三界五嶽，妙行高真，咸集雲宮，聽聞大法。爾時天尊告眾真曰：『吾因世人墮業不省，慾海沉淪，屢命妙行真人，與諸仙眾，常降塵凡，頒布《大乘靈寶度人諸品妙經》，萬八千卷，散於天下四大神洲。四海群盲，惟知念誦，不解悟功，諂事失誠，愆尤日積，心三口四，墮報轉輪，漂漂汩〈音骨〉沒，染諸獄障，空落畜種，難復人身。因惡報生，貫塞宇宙，莫能救拔，深可哀憐。』復諭予曰：『爾屢修道德，名登仙籍，功行克備，諸天尊仰。但塵緣未盡，於唐末來世，貞元十四年，戊寅之歲，四月十四日巳時，誕河南呂家為男〈他本云河中永樂縣〉。吾命苦竹、火龍、正陽三真人，度傳爾道，復證仙階。汝當於世為吾闡化天人，咸歸正教。』吾受命託生呂宅〈曾祖節度浙東，祖禮部侍郎，父剌史海州。〉，幼而穎異，知孝悌，謹言動，節喜怒，勸父發粟濟饑。後應舉赴途，遇正陽仙師，一枕黃粱夢覺〈音教〉，棄職修真〈世疑黃粱夢為呂祖度盧生，今觀《仙經》自敘，則知盧生另一事也〉，名列蓬萊，侍御金闕。復承上帝勅濟世迷，演經化度，證明性命之階，勵勸忠孝之本，與諸仙侶，集斯經文，共成八品：傳一、二品，留之廣陵；演三、四品，付之金陵；說五品於毘陵等眾。今降精氣六、七品信州，授爾會等。仍降後八品，煉神返虛，靈符真咒，授之臨江，秘而不傳。吾諭各處，刊刻經完對換，信心者靈，昧理者朦。但吾印爾心，非印爾經，覺者自得，悟者自成。《八品經》中，經經綏靈，煉形保身，息氣養神，句淡理朴，得悟能宏。夫精氣神，號之三靈。元精與淫泆之精，本非

